ΜΑΡΤΙΟΥ 23.
ΜΝΗΜΗ ΤΟΥ ΑΓΙΟΥ ΝΕΟΥ ΕΝΔΟΞΟΥ ΟΣΙΟΜΑΡΤΥΡΟΣ ΛΟΥΚΑ, ΤΟΥ ΕΝ ΜΥΤΙΛΗΝΗ ΑΘΛΗΣΑΝΤΟΣ
ΑΚΟΛΟΥΘΙΑ.

[Ποίημα Νικηφόρου ιερομονάχου του Χίου.]

ΕΣΠΕΡΙΝΟΣ

Προοιμιακός. Μακάριος ανήρ. Κύριε εκέκραξα. Στιχηρά Προσόμοια.
Ήχος α`. Ω του παραδόξου θαύματος.

Ω του παραδόξου θαύματος, ψυχοσώστα Χριστέ! Πώς αρρήτοις κρίμασιν, εις έρωτα τον Λουκάν, τον σον θεράποντα, και πόθον διακαή, και θερμοτάτην αγάπην ανέφλεξας, αθλήσαι υπέρ του σου, υπερυμνήτου και θείου ονόματος, και τρανώς ανακηρύξαι, δυσσεβών ενώπιον, σε Θεόν τε και Πλάστην, πάσης κτίσεως πανάγαθον. [Δις]

Βαβαί της σης διαπύρου Λουκά, προς Χριστόν αγάπης! Υπέρ ης ηλόγησας, του σώματος και θανείν, προθύμως έσπευσας! Διό εν ύμνοις πιστώς, ως πιστόν όντως αυτού φίλον άπαντες, τιμώμεν χρεωστικώς, και εν ωδαίς ως αήττητον Μάρτυρα, και ως αριστέα θείον, ευφημούμεν σήμερον, και γενναίον οπλίτην, της Κυρίου παρατάξεως. [Δις]

Την σην δοξάζοντες Άθλησιν, Αθλοφόρων Νέων, ιερόν αγλάϊσμα αιτούμεν διά των σων, ευπροσδέκτων ευχών, την άφεσιν των ημών πλημμελημάτων λαβείν και την συγχώρησιν, και γαρ πολλήν προς Χριστόν, εις το πρεσβεύειν πλουτείς παναοίδιμε, παρρησίαν Αθλοφόρε, ως του ζην τον θάνατον, προελόμενος πόθω, τω αυτού Λουκά μακάριε.

Κλίμαξ ουρανού προς άνοδον, η αγχόνη Μάρτυς, όντως σοι εγένετο, δι ης λαμπρώς επιβάς, των αθεάτων τα κάλλη τεθέασαι, α οφθαλμός αισθητώς, οράν ου σθένει, και ους ουκ ακήκοεν, Οσιομάρτυς Χριστού, και διανοίαις βροτών ακατάπλητα` αλλά και των επί γης σε, ευφημούντων μέμνησο, εξαιτούμενος πάσι, προς Θεού το μέγα έλεος.

Δόξα. Ήχος δ`.

Ότι, δι αγχόνης εκ γης απηώρησαι, Οσιομάρτυς Χριστού, και κλίνας την κεφαλήν το θείον σου πνεύμα παρέδωκας, τότε οι των Αγγέλων δήμοι και οι των Οσίων και Μαρτύρων χοροί, ουρανόθεν συμπροκύψαντες, γηθοσύνως παρέλαβον αυτό, και τω Θεώ των όλων εν δόξη προσήγαγον, και χαρά εν ουρανοίς γέγονε ανεκλάλητος ω παριστάμενος, και τοις απ` αιώνος συναυλιζόμενος εκλεκτοίς, αντί των δακρύων των επί γης, και των ποικίλων θλίψεων της υπέρ νουν απολαύεις αγαλλιάσεως ης και ημάς τους υμνητάς σου αξιωθήναι, πρέσβευε προς Κύριον, Λουκά των Οσίων, και Μαρτύρων ισοστάσιε.

Και νυν. Θεοτοκίον.

Ο διά σε Θεοπάτωρ.

Φως ιλαρόν. Προκείμενον. Αναγνώσματα.

Προφητείας Ησαΐου το ανάγνωσμα. [Κεφ. ΜΓ 9-14]

Τάδε λέγει Κύριος` πάντα τα έθνη συνήχθησαν άμα, και συναχθήσονται άρχοντες εξ` αυτών. Τις αναγγελεί ταύτα τα εξ αυτής; Ή τα εξ αρχής, τις ακουστά ποιήσει ημίν; Αγαγέτωσαν τους μάρτυρας αυτών, και δικαιωθήτωσαν, και ειπάτωσαν αληθή. Γίνεσθε με μάρτυρες, και εγώ Μάρτυς Κύριος ο Θεός, και ο παις ον εξελεξάμην, ίνα γνώτε και πιστεύσητε μοι, και συνήτε ότι εγώ ειμί. Έμπροσθεν μου ουκ εγένετο άλλος θεός, και μετ` εμέ ουκ έσται. Εγώ ειμί ο Θεός, και ουκ έστιν πάρεξ εμού ο σώζων. Εγώ ανήγγειλα και έσωσα, ονείδισα και ουκ ην εν ημίν αλλότριος. Υμείς εμοί Μάρτυρες, και εγώ Κύριος ο Θεός` ότι απ` αρχής εγώ ειμί, και ουκ έστιν εκ των χειρών μου εξαιρούμενος. Ποιήσω, και τις αποστρέψει αυτό; Ούτω λέγει Κύριος ο Θεός, ο λυτρούμενος ημάς, ο Άγιος Ισραήλ.

Σοφία Σολομώντος. [Κεφ. Γ 1-9]

Δικαίων ψυχαί εν χειρί Θεού και ου μη άψηται αυτών βάσανος έδοξαν εν οφθαλμοίς αφρόνων τεθνάναι και ελογίσθη κάθοδος η έξοδος αυτών και η αφ` ημών πορεία σύντριμμα, οι δε εισίν εν ειρήνη και γαρ εν όψει αυτών εάν κολασθώσιν, η ελπίς αυτών αθανασίας πλήρης, και ολίγα παιδευθέντες μεγάλα ευργετιθήσονται ότι ο Θεός επείρασεν αυτούς, και εύρεν αυτούς αξίους εαυτού` ως χρυσόν εν χωνευτηρίων εδοκίμασεν αυτούς, και ως ολοκάρπωμα θυσίας προσεδέξατο αυτούς, και εν καιρώ επισκοπής αυτών αναλάμψουσι, και ως σπινθήρες εν καλάμι διαδραμούνται, κρινούσιν έθνη και κρατήσουσι λαών, και οι πίστοι εν αγάπη προσμενούσιν αυτώ ότι χάρις και έλεος εν τοις οσίοις αυτού, και επισκοπή εν τοις εκλεκτοίς αυτού.

Σοφία Σολομώντος [Κεφ. Ε 15-23 και ΣΤ 1-3]

Δίκαιοι εις τον αιώνα ζώσι και εν Κυρίω ο μισθός αυτών, και η φροντίς αυτών παρά Υψίστ` διά τούτο λήψονται το βασίλειον της ευπρεπείας, και το διάδημα του κάλους εκ χειρός Κυρίου ότι τη δεξία αυτού σκεπάσει αυτούς. Και τω βραχίονι υπερασπιεί αυτών. Λήψεται πανοπλίαν τον ζήλον αυτού, και οπλοποιήσει την κτίσιν εις άμυνα εχθρών ενδύσεται θώρακα δικαιοσύνης, και περιθήσεται κόρυθα, κρίσιν ανυπόκριτον λήψεται ασπίδα ακαταμάχητον, οσιότητα οξυνεί δε απότομον οργήν εις ρομφαίαν συνεκπολεμήσει δε αυτώ ο κόσμος επί τους παράφρονας πορεύσονται εύστοχοι βολίδες αστραπών και ως από ευκύκλου τόξου των νεφών επισκοπών αλούνται και εκ πετροβόλου θυμού πλήρεις ριφίζονται χάλαζα αγανακτήσει κατ` αυτών ύδωρ θαλάσσης ποταμοί δε συγκλύσουσιν αποτόμω αντιστήσεται αυτής πνεύμα δυνάμεως και ως λαίλαψ εκλιμήσει αυτου και ερημώσει πάσαν την γην ανομίαν, και η κακοπραγία περιστρέψει θρόνους δυναστών ακούσατε ουν βασιλείς και σύνετα` μάθετε δικασταί περάτων γης ενωτίσασθε οι κρατούντες πλήθους, και γεγαυρωμένοι επί όχλοις εθνών ότι εδόθη παρά Κυρίου η κράτησις ημών, και η δυναστεία παρά Υψίστου.

Λιτή. Ήχος α`.

Τον γενναίον οπλίτην του Χριστού, και λαμπρόν αριστέα, Λουκά τον νέον Οσιομάρτυρα, στέμμασιν ευφημιών καταστέψωμεν, ως ανδρείως αγωνισάμενον, και τρόπαια νίκης, δυνάμει του Σταυρού, κατ` εχθρών ορατών και αοράτων αράμενον, και πρεσβεύοντα απαύστως υπέρ των ψυχών ημών.

Δόξα. Ήχος πλ. Α`.

Δεύτε μιγάδες και μονάζοντες` δεύτε ευσεβούντων το σύστημα` δεύτε καταστέψωμεν άσμασι, Λουκά τον νέον του Χριστού Οσιομάρτυρα, των δυσί στέμμασι κατεστεμμένον, τον ασκητικοίς πόνοις τε και ιδρώσι, και εμπόνοις δάκρυσιν, αίσχος άπαν, και πάσας τας εκ της αρνήσεως κηλίδας απαλείψαντα, και τελευταίον τοις μαρτυρικοίς αγώσι λαμπρυνθέντα, ούτω βοώντες αυτώ` χαίροις Λουκά, των Οσίων και Μαρτύρων ισοστάσιε` χαίροις θεράπον Χριστού, και φίλε πιστότατε` χαίροις κοινωνέ των Αυτού παθημάτων, και σύμμορφε του θανάτου Αυτού` ω πρεσβεύων μη διαλείπης υπέρ των ψυχών ημών.

Και νυν. Θεοτοκίον.

Μακαρίζομεν Σε…

Εις τον στίχον. Ήχος δ`. Ο εξ υψίστου κληθείς.

Ο παιδιόθεν Χριστόν υπερφιλήσας, Λουκάς ο αοίδιμος, και πάντα σκύμβαλα, τα επί γης θαυμαζόμενα, ρέουσαν δόξαν, πλούτον εφήμερον και επίκηρον, σοφώς ηγησάμενος, και τον ακήρατον, πλούτον της πίστεως άριστα, προκρίνας πάντων, και υπέρ ταύτης Χριστού τα στίγματα, και θεία πάθη εισδεξάμενος, εις Θεού θείον ύμνον και αίνεσιν, νυν προτρέπεται πάντας του Σωτήρος των ψυχών ημών.

Στ.: Θαυμαστός ο Θεός εν τοις Αγίοις Αυτού.

Προ του Τιμίου Σταυρού τε και του Πάθους, Χριστού του Θεού ημών, και της εγέρσεως, πάσιν εδόκει ο θάνατος, φοβερός λίαν, εξ εναντίας νυν δε επέραστος, τοις Μάρτυσι γέγονε, καθ` ου λαμπρότατα, , και ο στερρόφρων ηρίστευσε, Λουκάς ο θείος, κομιδή νέος ο αξιάγαστος` ον ευφημούντες μεγαλύνομεν, τω οικείω θανάτω τον θάνατον, καθελόντα ισχύϊ, αηττήτω της Θεότητος.

Στ.: Τοις Αγίοις της εν τη γη εθαυμάστωσεν ο Κύριος.

Τον ασθενεία σαρκός ισχύν δαιμόνων, Λουκάν ευφημήσωμεν τον Νεομάρτυρα, καταβαλόντα εν χάριτι, Σταυρού του θείου, και των τυράννων θράσος το άθεον, θραύσαντα φραξάμενον όπλοις της πίστεως, και παντευχίας του πνεύματος, οφρύν εκείνων, την υπερήφανον ταπεινώσαντα, και την μανίαν και απήνειαν, ουδαμώς πτοηθέντα και πτήξαντα, αλλά τούτων την πλάνην, θεοσόφως στηλιτεύσαντα.

Δόξα. Ήχος πλ. β`.

Οσιομάρτυς Χριστού, Λουκά αξιάγαστε, πρόσδεξαι ημών, τας εξ ανάγνων χειλέων προσαγομένας σοι ευφημίας και δεήσεις, και παράσχου ημίν των οφλημάτων την λύσιν, ταις προς Θεόν μεσιτείαις σου` έχεις γαρ την παρρησίαν, ως θεράπων και φίλος Αυτού, εις το πρεσβεύειν υπέρ ημών, των εκ πόθου τελούντων την μνήμην σου.

Και νυν. Θεοτοκίον.

Θεοτόκε Παρθένε…

Απολυτίκιον. Ήχος δ`.

Ασκητικώς προγυμνασθείς εν τω Άθω, τας νοητάς των δυσμενών παρατάξεις, την πανοπλίαν ώλεσας παμμάκαρ του Σταυρού, αύθις δε προς άθλησιν, ανδρικώς απεδύσω, κτείνας τους της πίστεως, αισθητούς πολεμίους, Οσιομάρτυς ξίφει νοητώ, διό εστέφθης, Λουκά διττοίς στέμμασι.

Απόλυσις.

ΟΡΘΡΟΣ

Μετά την α` στιχολογία. Κάθισμα.
 Ήχος πλ. δ`. Την Σοφίαν και Λόγον.

Τον μεγάλα καυχώμενον Αθλητά, εξαλείφει την θάλασσαν και την γην, άθλοις σου κατέρραξας, και εις γην καταβέβληκας, ως Γολιάθ τον πάλαι, Δαβίδ ο θαυμάσιος και νικητής εκείνου εφάνης λαμπρότατος, όπλοις αοράτοις, τοις του Πνεύματος Μάρτυς, χρησάμενος ένδοξε, κατ` Αυτού όθεν είληφας αφθαρσίας τον στέφανον, πρέσβευε Χριστώ τω Θεώ, των πταισμάτων άφεσιν δωρήσασθαι, τοις εορτάζουσι πόθω, Λουκά την σην άθλησιν.

Δόξα. Και νυν. Θεοτοκίον.

Παναγία Παρθένε Μήτηρ Θεού, η ελπίς μου και σκέπη μετά Θεόν, φείσαι μου του δούλου Σου, του αθλίου και πρόσχες μου, τη ταπεινή δεήσει, και ταύτην προσάγαγε, τω Σω Υιώ και Κτίστη, και τούτον ικέτευσον, ίνα με προς τρίβους, τας Αυτού οδηγήση, του κόσμου αρπάσας με, της δεινής ματαιότητος, και γαρ άπας ο βίος μου, Άχραντε εξέλειπε κακώς, και πτοούμαι τας αποκειμένας μοι, εν τω Άδη βασάνους, ων με ρύσαι πρεσβείαις Σου.

Μετά την β` στιχολογία. Ήχος α`. Τον τάφον Σου Σωτήρ.

Ασκήσει Αθλητά, και δακρύων τοις ρείθροις, ήγνισας την ψυχήν, και αθλήσει νομίμω, ενδόξως ελάμπρυνας, και παρέθου τω Κτίστη σου. Ως ουν έτυχες, ούπερ επόθεις δυσώπει, το ανείκαστον, των οικτιρμών Αυτού πλήθος, σωθήναι και πάντας ημάς.

Δόξα. Και νυν. Θεοτοκίον.

Προσάγαγε Αγνή, εκτενή ικεσίαν, και σπλάγχνα οικτιρμών, επ` εμοί τον Υιόν Σου, ενδείξασθαι ποίησον, τον πανάθλιον δέομαι, ου γαρ κέκτημαι, ουδέ εποίησας όλως αγαθόν ουδέν, αλλά αρχήν νυν βάλειν μοι, πρεσβείαις Σου δώρησαι.

Μετά τον πολυέλεον. Ήχος γ`. Την ωραιότητα.

Ρείθροις δακρύων σου, την σην εκάθηρας, ψυχήν πανεύφημε, και αξιάγαστε Λουκά Οσίων καλλονή, και καύχημα των Μαρτύρων` όθεν σου δεόμεθα, και ημάς τους υμνούντας σε, σαις λιταίς αξίωσον, προς Χριστόν τον φιλάνθρωπον, τας ψυχικάς ημών κηλίδας, δάκρυσι θερμοίς εκκαθάραι.

Δόξα. Και νυν. Θεοτοκίον.

Αίνος επάξιος, ουδείς Σοι Πάναγνε, διό προς δέησιν τρέπω ο δείλαιος, την γλώσσαν Άχραντε προς Σε, την έμμυσον και εναγεστάτην, και οικτρώς κραυγάζω Σοι, εκ ψυχής κατωδύνου μου, ίδε την κατήφειαν, και ροήν των δακρύων μου, και ρύσαι με δεινών των εν Άδου, τη προς τον Υιόν Σου δεήσει.

Οι Αναβαθμοί. Το α` αντίφωνο του δ` ήχου.

Προκείμενο. Θαυμαστός ο Θεός εν τοις Αγίοις Αυτού.

Στ.: Τοις Αγίοις τοις εν τη γη εθαυμάστωσεν ο Κύριος.

Στ.: Ελεήμον, ελέησον με ο Θεός… Ιδιόμελον.
 Ήχος β`. Ζήτει εις το δοξαστικό των Αποστίχων του Εσπερινού .

Ο κανών της Θεοτόκου και του Αγίου.

Ωδή α`. Ήχος πλ. Δ`. Αρματηλάτην Φαραώ.

Τον σε εν άθλοις, ιεροίς δοξάσαντα, Λόγε Θεού και Θεέ, λόγων μοι παράσχου, χάριν τε και έμπνευσιν, όπως υμνήσω σήμερον, και δοξάσω αξίως, Λουκάν τον θείον εν άσμασι, Οσιομαρτύρων το καύχημα. Εν ατελεί, τη ηλικία πέπτωκας, εις ασεβείαν βυθόν, αλλ` ουδέν σοι μάκαρ, εμποδών εγένετο, Λουκά προς την ανόρθωσιν, αγαθών των του κόσμου, πλούτος ου δόξα ου σώματος, ηδονών παντοίων απόλαυσις. Θεού Προνοία, εξ αρκύων έφυγες, Αγαρηνών των δεινών, και δίκην ελάφου, ταχυδρόμου έφθασας, εις όρος αγιώνυμον, το του Άθωνος πόθω, και σωτηρίαν τοις δάκρυσι, την σην κατειργάσω αοίδιμε.

Θεοτοκίον.

Των πειρασμών, τας προσβολάς Πανάμωμε, Μήτηρ Χριστού του Θεού, ταις σαις ικεσίαις, στρέψον εις ωφέλειαν, των πίστει αδιστάκτω Σε, Θεοτόκον υμνούντων, ως

τω Λουκά πριν πεποίηκας, ίνα Σου την χάριν κηρύττωμεν.

Ωδή γ`. Ο στερεώσας κατ` αρχήν.

Ο εκ μη όντων Ιησού, τα σύμπαντα υποστήσας, τη εμπνεύσει Σου Χριστέ και ελλάμψει, Μαρτυρίου λογισμόν, εν τω Λουκά ενέβαλες, μηδαμώς πρώην όντα, και προς τους άθλους ενίσχυσας. Ασκητικώς προγυμνασθείς, διά ποικίλων αγώνων και ευχαίς ενισχυθείς των Πατέρων, και δυνάμει του Σταυρού, φραξάμενος εχώρησας, εις τον του Μαρτυρίου, δρόμον Λουκά γενναιότατε. Επαίνοις στέφεται πολλοίς, το βάπτισμα εξαιτήσας, ο Κανδάκης προς Φιλίππου του θείου, προθυμία και σπουδή` συ δε Λουκά το βάπτισμα, αιτών των δι αιμάτων, επαίνους πάντα υπέρκεισαι.

Θεοτοκίον.

Τον Σον Θεάνθρωπον Υιόν, Πανάχραντε Θεοτόκε, τον ποτέ επί τω τάφω Λαζάρου, κατ` ουσίαν την θνητήν, δακρύσαντα ικέτευε, ίνα ημίν το πένθος, Λουκά του θείου

δωρήσηται.

Κάθισμα. Ήχος δ`. Επεφάνης σήμερον.

Εν παννύχοις άσμασι, τους σε υμνούντας, και προς σε ορθρίζοντας, μετ` ευλαβείας ιεράς, σκέπε και φρούρει πρεσβείαις σου, Οσιομάρτυς Λουκά παναοίδιμε.

Δόξα. Και νυν. Θεοτοκίον. 

Σαις αγρύπνοις Δέσποινα, Παρθενομήτορ, ικεσίαις φύλαττε, τους Σε τιμώντας ευσεβώς, και ευφημούντας την άθλησιν, του Σου ικέτου Λουκά του θεόφρονος.

Ωδή δ`. Συ μου ισχύς Κύριε.

Οι οφθαλμοί, οι σοι δακρύων αέναοι, εωρώντο, πηγαί παναοίδιμε, Οσιομάρτυς Χριστού Λουκά, και προς οίκτον πάντας, τους μετά σου και συμπαθείαν, εκίνεις και προς πόθον, του εν σοι θείου πόθου, θαμβουμένος την φλόγαν την άϋλον. Εν προσευχαίς, αδιαλείπτοις και δάκρυσι, και νηστείαις, και παννύχοις στάσεσι, Λουκά θεόφρων και συνεχεί, των γονάτων κλίσει, και μεταλήψει φραξάμενος, των θείων του Κυρίου, και σεπτών Μυστηρίων, Μαρτυρίων προς άθλους εχώρησας. Δικαστικών, ακαταπλήκτω φρονήματι, προ βημάτων, ένδοξε, εκήρυξας, συ τον Χριστόν, είναι Ποιητήν, πάντων ορωμένων, και αοράτων πανθαύμαστον, τον δε της

αντιχρίστου, αρχηγέτην θρησκείαν, θεοσόφοις σου λόγοις εξήλεγξας.

Θεοτοκίον.

Συ μου ελπίς, της σωτηρίας Πανάμωμε, Συ αιτία, ως Θεόν γεννήσασα, τον Ποιητήν μου και Λυτρωτήν, υπέρ νουν και λόγον, και υπέρ έννοιαν άπασαν, και Συ μοι προς τους άθλους, το ανίκητον θάρσος, ο Λουκάς Σοι Παρθένε ανέκραζεν.

Ωδή ε`. Ίνα τι με απώσω.

Εν ειρκτή σε ζοφώδει, τον λαμπρόν αριστέα Χριστού κατέκλεισεν, η δεινή ανόμων, ιταμότης Λουκά και απήνεια, και εν ποδοκάκη, τους σους σεπτούς τε και ωραίους,

ησφαλίστατο πόδας τρισόλβιε. Ουρανός σοι εδόκει, η ζοφωδεστάτη ειρκτή φαεινότατος, και η ξύλου θλίψις, πλατυσμός και χαρά ανεκλάλητος, τας ατελευτήτους αποσκοπούντι απολαύσεις, και ζωή αιωνία ο θάνατος. Ως ποτέ ικεσίαν, απαγόμενος Μάρτυς Θεώ προσήγαγες, εις τον δι αγχόνης υπέρ Χριστού αοίδιμον θάνατον, υπέρ των εν βίω λειτουργησάντων σοι προθύμως, ούτω και νυν, των υμνούντων σε μέμνησο.

Θεοτοκίον.

Των Μαρτύρων το θάρρος, χαίρε Παναμώμητε ρώμη και δύναμις η και νυν ενθέως, τον Αθλοφόρον Λουκάν ενισχύσασα, σε γαρ καθειρμένος, παραμυθίαν έσχες μόνην,

και εν άθλοις αήττητον σύμμαχον.

Ωδή στ`. Ιλάσθητι μοι Σωτήρ.

Επί του θείου Σταυρού, Χριστός το πνεύμα παρέδωκεν, ο δε οικέτης Αυτού, Λουκάς ο πανεύφημος, απαγχονιζόμενος, ταις χερσίν εκείνου, την ψυχήν χαίρων παρέθετο.

Εν ουρανών και εν γη, χαρά μεγίστη εγένετο, Οσιομάρτυς Λουκά, οπλίτα αήττητε, ηνίκα εδόξασας, τον Θεόν των όλων, δι αγχόνης τελειούμενος. Αγγέλων παρεμβολή, Μαρτύρων δήμος ο ένθεος, και των Οσίων πληθύς, εν δόξη παρέλαβον, ψυχήν την φωσφόρον σου, και τω στεφοδότη Βασιλεί Χριστώ προσήγαγον.

Θεοτοκίον.

Ουν εν εικόσιν ορά, Σε νυν Θεόνυμφε Δέσποινα, ο Σος θεράπων Λουκάς, αλλ` ώσπερ βασίλισσαν, εν δόξη αστράπτουσαν, εν τη του Υιού Σου Βασιλεία Υπερένδοξε.

Κοντάκιον. Ήχος γ`. Η Παρθένος σήμερον.

Την λαμπράν σου Άθλησιν, ανευφημούμεν εκ πόθου, εν ωδαίς και άσμασιν, Οσιομάρτυς Κυρίου, ήλεγξας και γαρ την πλάνην των εκ της Άγαρ, έστησας Λουκά γενναίε τρόπαια νίκης, κατ` εχθρών των αοράτων, διό εστέφθης, αξίως παρά Χριστού.

Ο οίκος.

Σος εστί Λόγος, Υιέ και Λόγε Θεού, και Θεέ προαιώνιε, ο χωρίς εμού λέγων, ου δύνασθε ποιείν ουδέν` διό καγώ ο ανάξιος, τη λαμπράν του Σου λαμπρού αριστέως,

και Οσιομάρτυρος Λουκά, εκδιηγήσασθαι βουλόμενος άθλησιν, την σην εξαιτούμαι θείαν χάριν και έμπνευσιν. Ως ουν εκείνω ενέπνευσας, τους θείους του υπέρ σου Μαρτυρίου λογισμούς, ούτω καμού τη διάνοια έμπνευσον λόγον, ίνα δι` αυτού παραστήσω, όπως γενναίως αθλήσας, έστησε τρόπαια νίκης κατ` εχθρών ορατών και αοράτων, τη ση θεία δυνάμει ρωννύμενος, και αξίως εστέφθη τω της αφθαρσίας στέμματι, παρά σου του στεφοδότου Χριστού.

Σ υ ν α ξ ά ρ ι ο ν

Τη ΚΓ' του αυτού μηνός, μνήμη του Αγίου Μάρτυρος Νίκωνος και των αυτού μαθητών, εκατόν ενενηκονταεννέα Μαρτύρων.

Στίχοι

Νίκης στέφανον ευτρεπίζει σοι, Νίκων,

Βραβεύς στεφάνων, θνήσκε λοιπόν τω ξίφει.

Εικάδι εν τριτάτη ξίφει Νίκων κράτα δώκε.

Εις τούς αυτού Μαθητάς.

Στίχοι

Ενός δέοντος τέσσαρας Συμμαρτύρων,

Διά ξίφους τέμνουσι πεντηκοντάδας.

Τη αυτή ημέρα, ο Άγιος Δομέτιος ξίφει τελειούται.

Στίχοι

Ο δεινόν ούτος εισορών σπαθηφόρος,

Οργά κατοίσαι την σπάθην Δομετίου.

Ο Άγιος νέος Οσιομάρτυς Λουκάς, ο εν Μιτυλήνη μαρτυρήσας κατά το έτος αωβ΄ [1802], αγχόνη τελειούται.

+
Λουκάς Όσιος εκ δε του ξίφους πέλει, 

Συνθιασώτης του χορού των Μαρτύρων.

Τη αυτή ημέρα, μνήμη των Οσίων Πατέρων ημών των Ρώσσων: Εφραίμ του εν σπηλαίω, Θεοδοσίου του εν της Τοτίμη μονής του Σωτήρος δομήτορος και θαυματουργού και Νίκωνος ηγουμένου του Σπηλαίου.

Τη αυτή ημέρα, μνήμη του Οσίου Πατρός ημών Παχωμίου του Ρώσσου, κτήτορος της Ι. Μ. της Αγίας Τριάδος.

Ταις αυτών αγίαις πρεσβείαις, ο Θεός, ελέησον ημάς. Αμήν.

Ωδή ζ`. Θεού συγκατάβασιν.

Το σώμα κρεμάμενον, και ευωδίαν πολλήν εκπνέον, το σον, τους πιστούς μετά θάμβους και ευφροσύνης αναβοάν ψυχικής, και μελωδείν τω Κυρίω προϋτρέπετο, ως θαυμαστός ο Θεός εν τοις Αγίοις Αυτού. Συνών τω Δεσπότη σου, συν τοις Αγγέλων και των Μαρτύρων χοροίς, και Αγίων απάντων, εν πανολβίαις και μακαρίαις σκηναίς, εν τω Ναώ της θείας δόξης γηθόμενος, ευλογητός μελωδείς ο των Πατέρων ημών. Αγάλλου και χόρευε, νυν απολαύων της θείας δόξης Λουκά, υπέρ ης ηγωνίσω, και της προσκαίρου ουκ εφήσω ζωής, και τα ηδέα του κόσμου κατέλιπες, ευλογητός μελωδών ο των Πατέρων ημών.

Θεοτοκίον.

Οράν σε Πανύμνητε, ως Βασιλίδα εκ δεξιών του Θεού, ο Λουκάς ηξιώθη, παρισταμένην εν θεία δόξη τρανώς και ασιγήτως βοά σοι γηθόμενος, ευλογημένη Αγνή Μήτηρ Χριστού του Θεού.

Ωδή η`. Επταπλασίως κάμινον.

Ναούς ημάς ανάδειξον, ταις ενθέοις πρεσβείαις σου, τους σε ευφημούντας, και πιστώς γεραίροντας, της χάριτος ένδοξε, του παναγίου Πνεύματος, του εν ταις αγναίς, και αμωμήτοις καρδίαις, σκηνούντος και πληρούντος, χαρισμάτων ενθέων, ως αν από κηλίδος, εκκαθαρθώμεν πάσης. Ίδε τους σε γεραίροντας, και ευσπλάγχνως επίσκεψαι, και παθών παντοίων, συμπαθώς απάλλαξον, Οσίων ομόσκηνε, και Αθλητών ισότιμε, ταις προς τον Θεόν, μαρτυρικαίς ικεσίαις, ον παίδες ευλογούσιν, Ιερείς ανυμνούσι, λαοί υπερυψούσιν εις πάντας τους αιώνας. Κολαστηρίων άπαντας, τους τιμώντας σου λύτρωσαι, την πανευκλεή, και φωτοφόρον Άθλησιν, ταις θείαις πρεσβείαις σου, Λουκά προς τον οικτίρμονα, έχων προς Αυτόν, μαρτυρικήν παρρησίαν ον άθλοις σου τοις θείοις, κα λαμπραίς αριστείαις, εδόξασας εν κόσμω, ως Ποιητής των όλων.

Θεοτοκίον.

Η κραταιά βοήθεια, των Μαρτύρων και σύμμαχος, Άχραντε Παρθένε, Συ υπάρχεις Δέσποινα, και πάντων αντίληψις των επικαλουμένων Σε, σαις και νυν ευχαίς Λουκάν

τον θείον εν άθλοις, ενίσχυσας ανδρείως, διανύσαι τον δρόμον, του υπέρ του Υιού Σου, ενδόξου μαρτυρίου.

Ωδή θ`. Έφριξε πάσα ακοή.

Φόβος και τρόμος και δεινή, φρίκη πάντας τους δημίους συνέλαβεν, ότε το σώμα σου, εν τη θαλάσση Μάρτυς απέρριψαν, κλύδων γαρ μέγας εν αυτή, εξαίφνης εγένετο, και κατεκάλυπτε, την ολκάδα, κορυφούμενα κύματα. Όλως παρίστασαι φαιδρός, όλος αίγλη και λαμπρότης αείφωτος, και αστραπόμορφος, Οσιομάρτυς, Λουκά πανένδοξε, τω θείω θρόνω του Θεού, τρυφών παναοίδιμε, της υπέρ έννοιαν, θείας δόξης, και μεθέξει θεούμενος.

Ρύσαι με σκότους των παθών, και δεινών των εν τω Άδη πρεσβείαις σου, Οσιομάρτυς Χριστού, και θείας αίγλαις, τον νουν μου φώτισον, ως απροσκόπτως τας οδούς, των θείων πορεύομαι, δικαιωμάτων Χριστού, τον εν ύμνοις σου, την μνήμην φαιδρύναντα. Όμματα χείρας και τον νουν, ανατείνω προς το ύψος της δόξης σου, και ικετεύω σε, Οσιομάρτυς Λουκά πανθαύμαστε, ώσπερ λεπτά χειριακά, Χριστόν εκμιμούμενος, τον πόνον δέξαι μου, δι ου πόθω, τους σους άθλους συνέγραψα.

Θεοτοκίον.

Ύμνους υφαίνει τη Μητρί, του των πάντων ποιημάτων δεσπόζοντος, λίαν εργώδες εστί, τα μεγαλεία και γαρ κατ` έκτασιν, και κατ` επίτασιν πολλά, Σου Άχραντε πέλουσιν, ως Θεομήτορος, και τους νόμους εγκωμίων υπέρκεινται.

Εξαποστειλάριον. Τοις Μαθηταίς συνέλθομεν.

Οσιομάρτυς ένδοξε, τους τιμώντας σε πόθω, Λουκά ταις ικεσίαις σου, σκέπε φρούρει και σώζε, εκ πάσης του αλλοτρίου, επηρείας και βλάβης, και προς τας τρίβους εύθυνον, και οδούς του Κυρίου ως αν καλώς, βιώσαντες σωτηρίας αξιωθώμεν άπαντες, οι οικτροί σου ικέται.

Θεοτοκίον.

Θεόν ον εσωμάτωσας, Παναγία Παρθένε, ιλέωσαι πρεσβείαις Σου, και σεπταίς ικεσίαις, ημίν τοις Σε Θεοτόκον, αληθώς και κυρίως, ομολογούσιν άπασι, Σε γαρ έχομεν μόνην, προς την Αυτού, θείαν αγαθότητα μεσιτεία, και διά Σου ελπίζομεν των πταισμάτων την λύσιν.

Εις τους αίνους. Ήχος α`. Των ουρανίων ταγμάτων.

Μαρτυρική πανδαισία, πρόκειται σήμερον, δεύτε ουν εν ασμάτων, ευφρανθώμεν ενθέως, τερπνότητι υμνούντες τον Αθλητήν και αήττητον Μάρτυρα, και αριστέα λαμπρότατον του Χριστού, φιλεόρτων τα συστήματα.

Της επικήρου θεόφρον, ζωής ηλόγησας, και διαπύρω πόθω, ηυτομόλησας Μάρτυς, προς σκάμματα και άθλους μαρτυρικούς, και τον δρόμον τελέσας σου, εν ουρανίοις

εσκήνωσας νυν σκηναίς, ένδοξε Λουκά γηθόμενος.

Αναπολούντες την δόξαν, ήσπερ ηξίωσαι, παρά Χριστού αξίως, ευφημούμεν σε πίστει, Λουκά Οσιομάρτυς, και ευλαβώς, την αγίαν εικόνα σου, κατασπαζόμεθα πάντες και τα σεπτά, και πανίερα σου λείψανα.

Ανδριανούπολις χαίρε, και Λέσβος χόρευε, συν τω αγιωνύμω, τω του Άθωνος Όρει, της μεν γαρ πέλεις γόνος, ο θείος Λουκάς, των δε δόξα και καύχημα, ότι εκείθεν

τον σπόρον ένδον λαβών, εν τη Λέσβω στάχυν έφυε.

Δόξα. Ήχος πλ. Δ`.

Νέος ων τη ηλικία, νέος και τοις αγώσι, και ιερά προσθήκη των Αγίων, ο Οσιομάρτυς Λουκάς, και πανήγυριν νέαν εν τη Εκκλησία συνεκρότησεν εν η συνελθόντες εκ πόθου, ευφημήσωμεν άσμασι, τας της αθλήσεως αυτού αριστείας, και τω νικοποιώ Χριστώ, άσμα καινόν αναπέμψωμεν, τω εν ασθενεία σαρκός, τον ισχυρόν καταβαλόντι, και ακηράτοις στέμμασι καταστέψαντι, τον νέον Αθλοφόρον Αυτού.

Και νυν. Θεοτοκίον.

Δέσποινα πρόσδεξαι…

Δοξολογία Μεγάλη και Απόλυσις.

Εις την λειτουργία, τα Τυπικά. Εις τους Μακαρισμούς, την γ` και την στ` ωδήν εκ του κανόνος του Αγίου.

Μεγαλυνάρια.

Δόξη Αθλοφόρε μαρτυρική, παρεστώς τω θρόνω, του παντάνακτος, και Θεού, μέμνησο των πίστει, την μνήμην σου τελούντων, Λουκά Οσιομάρτυς, Χριστού πανθαύμαστε.

Ως αστήρ ανέτειλας νοητός, άθλοις Μαρτυρίου, αποστίλβων και των παθών, την αχλύν ελαύνον, Λουκά Οσιομάρτυς, των επικαλουμένων σε μετά πίστεως.

